
AZƏRBAYCAN XƏBƏRLƏRİ

Son bir ildə Azərbaycandan İrana gedənlərin
sayı 44 faizdən çox azalıb
Oktyabr 22, 2026

Yaxın Şərqdəki gərginlik Azərbaycanda turizm mövsümünü 'vurdu': 60 faiz azalma

2026-cı ilin yanvar-sentyabr aylarında Azərbaycana dünyanın 191 ölkəsindən 1 milyon
831.8 min xarici ölkə vətəndaşı və vətəndaşlığı olmayan şəxs gəlib. Dövlət Statistika
Komitəsinin (DSK) məlumatına görə, bu göstərici ötən ilin eyni dövrü ilə müqayisədə 6

faiz azdır. Gələnlərdən ən çox- 27.1 faizi Rusiyanın, 19.4 faizi Türkiyənin, 7.7 faizi İranın
və 4.9 faizi isə Gürcüstanın payına düşüb.

2025-ci ilin yanvar-sentyabr ayları ilə müqayisədə Avropa İttifaqı ölkələrindən
gələnlərin sayı 6.1 faiz, MDB ölkələrindən gələnlərin sayı 4.3 faiz artıb, Körfəz
ölkələrindən gələnlərin sayı isə 32 faiz azalıb.

Eyni zamanda, xarici ölkələrə gedən Azərbaycan vətəndaşlarının ümumi sayı da 1.8 faiz
azalaraq 1 milyon 575.3 min nəfərə düşüb. Onların da ən çoxu- 44 faizi Türkiyəyə (ötən
ilin eyni dövrünə nisbətən 2.3 faiz çox), 14.6 faizi Rusiyaya (2 faiz az), 13 faizi Gürcüstana

(17.6 faiz çox) və 5.1 faizi isə İrana (44.5 faiz az) yollanıb.

Son illər Azərbaycana gələn xarici turistlərin sayında azalma diqqət çəkir. Ekspertlər bu
geriləməni, əsasən, ölkədəki turizm şəraitinin bəzi qonşu dövlətlərə nisbətən əlverişsiz
olması ilə əsaslandırırlar. Onlar bildirirlər ki, Azərbaycanda turizm qiymətləri qonşu
ölkələrlə, xüsusilə də Gürcüstanla müqayisədə xeyli yüksəkdir.

Digər tərəfdən, 2020-ci ilin əvvəlindən bəri koronavirus pandemiyası səbəbindən
Azərbaycanın quru sərhədlərində gediş-gəliş məhdudlaşdırılıb. Pandemiya dövrü geridə
qalsa da, bu qadağanın hələ də qüvvədə saxlanmasını rəsmilər təhlükəsizlik amili ilə,
ekspertlər isə hökumətin iqtisadi maraqları (ölkədən valyuta axınının qarşısını almaq və
s.) ilə izah edirlər.

Azərbaycan vətəndaşlarının xaricə gedişindəki azalma isə daha çox İran amili ilə

bağlıdır. Ötən ilin sonlarında İranda baş verən xalq etirazları, bu il isə İsrail və ABŞ-la
yaşanan hərbi gərginlik bu ölkənin cəlbediciliyini xeyli azaldıb.

Lakin İrana gediş-gəlişin kəskin azalması əsasən 2020-ci ildə pandemiyaya görə quru
sərhədlərinin bağlanmasından sonra başlayıb. Əvvəllər Azərbaycan vətəndaşlarının ora
daha çox quru yolla — ucuzluq olduğu üçün alış-veriş məqsədilə getdiyi bildirilirdi.

Həmçinin, İrana müalicə almaq və dini məkanları ziyarət etmək üçün yollananların da
sayı az deyildi.

